
Situaziun generala: In vast cur-
rent nà dal vest porta pli e pli aria
umida e chauda ed influenzescha
l’aura tar nus.
Oz: La bell’aura en l’entira Svizra
cuntinuescha. El decurs dal di
pli e pli surtratg, surtut en il
nord e nord-ost. La tem-
peratura munta ent-
urn 12 grads. La
notg èsi enturn 1
grad. Sin 2000 m èsi
enturn nulla grads. En las
muntognas tira in vent moderà
nà da nord-vest. Alps dal sid ed
Engiadina bel.
Prognosa: Gievgia e venderdi en
il nord alternant surtratg. En
l’ost poi plover. En il sid vina-
vant sulegliv.

■ L’AURA DAD OZ

Vinavant aura primavauna

Contigents da latg che vegnan transferì ordaifer il chantun chaschunan
problems cunzunt a las chascharias. La producziun da lur products da-
venta qua tras pli chara. LQ

Guardà ord distanza: Chalandamarz, repartiziun da las rollas cun tradiziun. CARICATURA G. URSCH

Il center da Flem en discuors
Grond interess per la formaziun nova dil center communal

■ (abc)  Naven dad oz ha la
sala communala a Flem ina
funcziun che decida da siu fu-
tur: La populaziun ha duront ina
jamna temps da prender inve-
sta dallas ideas, co lur center
communal savess veser ora.
Sche tut va bein eis ei en sis ni
siat onns schi lunsch: Suenter
decennis cun baghetgs provisoris
ed ina sala communala fetg
munglusa sa la populaziun inau-
gurar siu niev center communal.
Quels gis ha ina giuria selecziu-
nau da 32 lavurs inoltradas las
meglieras nov ideas per in pro-
ject realisabel (mira LQ dad ier).
La giuria ha buca giu in lev pen-
sum. President communal Gau-
denz Beeli, Gieri Seeli, cusseglier
communal, lu ils architects inde-
pendents Werner Egli, Axel
Fickert ed Ernst Strebel da Baden
e Turitg, han, en collavuraziun
cun Richard Schneller e Marco

Schuoler, il cau digl uffeci da
baghegiar da Flem, giudicau las
lavurs tenor ils criteris fixai el
program da concurrenza. 

Mo ideas
Richard Schneller, architect e
cussegliader independent, ha in
gi avon l’avertura dall’exposiziun
presentau a La Quotidiana las 32
lavurs. Sco quei ch’el ha pun-
tuau, ein criteris finanzials stai
da secunda prioritad. Suenter
ch’il suveran da Flem ha – suen-
ter onns da preparaziuns – ac-
ceptau Surmir sco niev liug dalla
scola communala, ha la visch-
naunca stuiu empalar il futur
center communal. 

Ils 32 biros ch’ein separticipai
alla concurrenza dalla visch-
naunca da Flem han stuiu ri-
sguardar ils suandonts criteris:
Concept cumplessiv tenor il pe-
rimeter involvau, qualitad dils

baghetgs ed incorporaziun el
maletg dil vitg e cuntrada. 

Sco quei che Richard Schnel-
ler ha plinavon puntuau viers La
Quotidiana, ein las lavurs buca
ligiontas, ei setracta sulettamein
dad ideas, da muossavias e basa
da discussiun co il center com-
munal da Flem savess vegnir rea-
lisaus. Onns ora han ils da Flem
stuiu secuntentar cun ina fetg
mudesta sala communala. Il
meglier project cul tetel «Schnee-
wittchen» presenta treis baghetgs
novs egl areal denter la casa da
scola veglia ed il casti. La casa da
scola veglia vessessan ils reali-
saders dil project sco albiert da
giuventetgna. La giuria reca-
monda ussa alla vischnaunca da
Flem da risguardar las nov
meglieras lavurs per ina concur-
renza da project. Naven dad oz
astgan ils da Flem prender inve-
sta dils models culs plans.

32 ideas originalas, denter quellas las nov meglieras, san ils da Flem contemplar en sala communala.FOTO A. BEELI

■ (lq) Al Maraton da skis en-
giadinais da skis da quist on
fan part per la prüma jada eir
versaquantas tübas. «Concerts
da pilot», scriva l’organisaziun
illa comunicaziun per las me-
dias, hajan demuossà l’on
scuors evidaintamaing cha’ls
clings da las tübas pon motivar
danouv ils curriduors e las cur-
riduras al maraton, quai pustüt
sün l’ultim töch dal traget ingio
chi’s fan planet palais crisas e
tschertas flaivlezzas. Las bun-

dant 20 fin 30 tübas sunan lur
melodias tanter la plazza avia-
tica a Samedan e las muntadas
süls ultims tschinch kilometers
dal traget chi maina las parteci-
pantas e’ls partecipants fin a 
S-chanf. In gruppas da duos
obain da quatter suna la truppa
da motivaziun chanzuns tipicas
da la tüba chi’s doda infin ad
üna distanza da var ot kilome-
ters. L’Academia Engiadina
voul eruir al maraton, quai i’l
rom d’üna lavur da semester

dals students da la Scoul’ota
professiunala per turissem,
scha’ls clings da las tübas han
pelvaira ün effet positiv süls
curriduors. Las infuormaziuns
necessarias vegnan obtgnüdas
via questiunaris chi vegnan
scumpartits i’l territori dal böt.
Cun l’acziun voul l’organisa-
ziun spordscher a las parteci-
pantas e’ls partecipants da 40
pajais l’occasiun da gnir a cu-
gnuoscher «live» l’instrumaint
naziunal svizzer.

Tübas al 32avel Maraton da skis engiadinais

